
యెనసెఁ గదవమ్మ నీమనోభీష్ట మితని

యలరుఁబ్రాయంబు కొల్లాడు మనుచుఁ బలికె. 23



శా. న న్నీక్షించి సమస్తదేశతరుణీనానారహఃక్రీడలం

గన్నావందపుజాణ విక్కలికి బొంకన్లేదు సుమ్మా మెయిం

జిన్నె ల్నించకుమా బయల్పడిన నాచేఁ గాదు సుమ్మా ప్రజం

గన్నుల్మూయఁగ నీకుఁ దెల్పవలెనా కార్యంబ కర్తవ్యమున్. 24



క. అని తలుపుమూసికొంచుం

జనియం దద్దాసి గడియ చక్కఁగఁ బొంకిం

చి నెలంత యంత తల్పం

బున కొయ్యనవచ్చె నగవు మొగమునఁ దోఁపన్. 25



తే. ప్రథమసంగమకేళి యప్పటికి నంత

ముగ్ధ యనుపించి పిదప నమ్మోహనాంగి

జాతివారాంబుజేక్షణల్ సైఁత మింత

నేర రనిపించెఁ గలయిక యారజముల. 26



మ. సభలోన న్వివరింపరాదె గద తచ్చాతుర్య మెంతంచు నే

నభివర్ణించెద నంశుమత్కరదురాపాంతఃపురావాస యా

యిభయానామణి యెందు నేర్చినది హా యీకౌశలం బంచు నే

సభయాశ్చర్యతఁ జెందితి న్మహిమ నాసాతర్జనీయోగమున్. 27



ఉ. ఎంతకు నేర రంత తెగియించినవా రది యున్నదేకదా

యంతట తెల్లవాఱిన లతాంగి ననుం బడుకింటిమిద్దెపై

దంతపుమేలుమంచము సుధాకరకాంతగృహాంతరంబులో

నెంతయుఁ జింతలేక వసియింపగఁజేసెను సాహసంబునన్. 28

		 ఈ పేజీలో చివరి మార్పు 4 జూలై 2020న 08:07కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

